
A IMPORTANCIA DA INVESTIGACIÓN 
NOS MUSEOS. O MUSEO DO 
CASTRO DE VILADONGA

Unha das funcións que deben cumprir os museos, 
moitas veces relegada por outros proxectos e progra-
mas de carácter máis visible e lúdico, é a investigación, 
xa que é a base e o fundamento de todas as demais 
funcións recoñecidas na definición do museo.

O Museo do Castro de Viladonga, creado no ano 1983 
para o depósito, conservación, estudo e difusión dos 
bens arqueolóxicos, tanto estruturais como materiais, 
procedentes dos traballos arqueolóxicos iniciados no 
ano 1971 no xacemento anexo, ten como obxectivo o 
mantemento, a protección e a xestión deste patrimo-
nio arqueolóxico, a programación de prospeccións, es-
cavacións e a interpretación dos seus resultados, coa 
finalidade de abondar no coñecemento da cultura cas-
trexa na que se insire este castro.

Os resultados destas análises e investigacións son 
os que nos permiten ampliar o coñecemento sobre 
este xacemento, realizar novas interpretacións de an-
teriores traballos, actualizar os contidos da exposición 
“permanente” incorporando novos datos e ampliando 
a información a un público cada vez máis conciencia-
do e exixente coa conservación do seu patrimonio, 
así como realizar exposicións temporais, de produción 
propia, sobre as súas coleccións.

O museo, como institución pública, ten a obriga de co-
municar a importancia destes traballos e difundilos coa 
finalidade de sensibilizar a opinión pública da necesida-
de da protección do seu patrimonio arqueolóxico.

Para facilitar esta información e interpretación do dis-
curso expositivo, o museo edita unidades didácticas 
de diferentes niveis educativos para a visita de gru-
pos escolares, despregables informativos para a visi-
ta ao castro e ao museo, follas de sala e audiovisuais 
en varios idiomas e linguaxe de signos, publicacións 
complementarias —a guía do museo e monográficos 
das súas coleccións— e a edición da revista anual 
CROA, onde se veñen publicando estudos sobre os 

traballos de conservación e escavación do castro e 
das súas coleccións e outras investigacións sobre ar-
queoloxía, historia, historia da arte, etnografía, antropo-
loxía e museoloxía.

Na publicación deste nº 34, ademais doutros estudos 
de interese, realizados por recoñecidos investigadores 
e profesionais, figuran dous, relativos ao castro de Vi-
ladonga, a “Prospección xeofísica para a descrición e 
delimitación de elementos arqueolóxicos”, realizada no 
ano 2023, que proporcionou importantes datos sobre 
as estruturas do antecastro oeste e a de “Estelas con 
cazoletas: unha forma para o culto funerario desde o 
megalitismo á Idade de Ferro no noroeste peninsular”, 
investigación que permitiu interpretar de novo a fun-
ción dalgunhas pezas líticas do castro de Viladonga.

O noso agradecemento a todos os  investigadores e 
investigadoras que cos seus estudos fan posible a edi-
ción desta publicación. Á Secretaría Xeral Técnica e a 
Dirección Xeral de Cultura polo apoio incondicional a 
todas as iniciativas e proxectos do Museo do Castro 
de Viladonga. 

Castro de Viladonga. Ano 1973. Imaxe: J. Carballal. Arquivo 
documental do Museo do Castro de Viladonga.

Castro de Viladonga. Ano 2024. Imaxe: Esteban Tojo.


